
Rezime/Abstract

Tema Master rada nosi naslov Položaj Crkve bosanske u srednjovjekovnom bosanskom društvu. Crkva bosanska igrala je
zapaženu ulogu u srednjovjekovnom bosanskom društvu što nam pokazuje i činjenica da se održala sve do političkog sloma
srednjovjekovne bosanske države. Crkva bosanska nastala je u XII stoljeću, imala je dualističko učenje te je slobodno
ispovjedala svoju vjeru. Takođe bavili smo se pitanjem vjerske organizacije Crkve bosanske koja je značajna zbog činjenice
da su njeni vjerski poglavari bili na dvoru istaknutih velikaša i ponekad vladara. Bosanski krstjani su se istakli i u
umjetničkom stvaralaštvu što nam pokazuju nadgrobni spomenici – stećci, te vjerske knjige od kojih su najznačajniji
Hrvojev misal i Hvalov zbornik. Radi boljeg shvatanja društvenog položaja Crkve bosanske, nužno je znati kakvi su vladali
društveni odnosi u srednjovjekovnoj Bosni. Pokazali smo da je vladar donosio najvažnije državne odluke, da je svojim
velikašima dodjeljivao zemljoposjede za obavljanje vojničkih dužnosti, a oni su mu prisegli vjerom gospodskom da će
poštovati sve obaveze prema svom senioru. Vrlo važno pitanje je odnosa Crkve bosanske i bosanskih vladara. Pripadnici
Crkve bosanske bili su poštovani i ugledni na dvoru o čemu nam govori podatak da su bili slati u diplomatske misije raznih
karaktera. Osobito su Dubrovčani bili zadovoljni kada su bosanski krstjani (djedovi i gosti) bili posrednici u sklapanju
kakvog važnog sporazma. Bosanski vladari Stjepan Tomaš i Stjepan Tomašević su bili katolici i, obzirom da su priznavali
rimskog papu za vjerskog poglavara, nisu mogli dozvoliti da se u njihovoj zemlji nastavi sa heretičkim učenjem. Zbog toga
su poduzimali vojne aktivnosti protiv Crkve bosanske i njenih pripadnika kako bi katolička vjera preuzela primat državne
vjere.

